
გამოხატვის თავისუფლება იზღუდებოდა. სამართალდამცავი უწყებები გაუმართლებლად 
იყენებდნენ გადაჭარბებულ ძალას მშვიდობიანი დემონსტრაციების დასაშლელად. 
შერჩევითი სამართალი და ხელისუფლების ოპონენტების პოლიტიკურად მოტივირებული 
დევნა გრძელდებოდა. პოლიციამ ვერ შეძლო, სათანადოდ უზრუნველეყო პრაიდის 
ღონისძიებების უსაფრთხოება. ქალებისა და გოგონების მიმართ ძალადობა ჩვეულებრივ 
მოვლენად რჩებოდა. კვლავ ვრცელდებოდა ცნობები სეპარატისტულ რეგიონებში 
მოქალაქეთა თვითნებური დაკავებების შესახებ. 
 
ზოგადი მონაცემები 
მმართველი პარტია აგრძელებდა ძალაუფლების გამყარებას და თავისუფლებების შეზღუდვას 
და სამოქალაქო საზოგადოების დასუსტებას სხვადასხვა ქმედებით ცდილობდა, მათ შორის 
რუსული „უცხოური გავლენის აგენტების“ შესახებ კანონის მსგავსი კანონმდებლობის 
შემოღების გზით. 
 
საქართველოში ღრმავდებოდა პოლიტიკური დაპირისპირება და ძლიერდებოდა სახალხო 
პროტესტი, რადგან მზარდი კავშირები რუსეთთან  და ანტიდასავლური რიტორიკის მატება 
სულ უფრო მეტ ეჭვს აჩენდა ევროკავშირის წევრობისადმი ქვეყნის ხელისუფლების 
ერთგულების თაობაზე. ნოემბერში ევროკომისიამ, საქართველოს მოსახლეობის საყოველთაო 
მხარდაჭერაზე დაყრდნობით, გასცა რეკომენდაცია საქართველოსთვის კანდიდატის სტატუსის 
მინიჭებაზე, ოღონდ გარკვეული პირობებით, რომელთა შორისაც პოლიტიკური პოლარიზაციის 
დასრულება და სასამართლო სისტემის დამოუკიდებლობის გაძლიერება იყო. ეს სტატუსი 
ქვეყანამ დეკემბერში მიიღო.     
 
რუსეთიდან მიგრაცია, რომელიც უკრაინაში რუსეთის სრულმასშტაბიანი შეჭრის შემდეგ 
დაიწყო, კვლავ ხელს უწყობდა ინფლაციის ზრდას, ცხოვრების გაძვირებას და ეკონომიკურ 
უთანასწორობას. 
 
გამოხატვის თავისუფლება 
გამოხატვის თავისუფლება სულ უფრო მეტად იზღუდებოდა, განსაკუთრებით მარტის 
ფართომასშტაბიანი დემონსტრაციების შემდეგ, რომლებმაც ხელისუფლება აიძულა, გაეწვია 
„უცხოური გავლენის გამჭვირვალობის შესახებ“ კანონპროექტი, რომელიც მიმართული იყო 
დამოუკიდებელი, უცხოური დაფინანსების მქონე ორგანიზაციებისა და მედიასაშუალებების, 
როგორც უცხოური გავლენის აგენტების, წინააღმდეგ. 
 
აპრილში პარლამენტმა გამოიყენა პარლამენტში ჟურნალისტთა ქცევის წესებში ახლად 
შეტანილი ცვლილებები, რომელთა თანახმადაც ჟურნალისტებს პარლამენტის წევრების 
თანხმობა სჭირდებათ მათგან ინტერვიუს ასაღებად და აკრედიტაცია შეუჩერა ექვს 
ჟურნალისტს, რითაც მათ, სავარაუდოდ, კრიტიკული კითხვებისთვის სამაგიერო გადაუხადა. 
 
უფლებადამცველები და სამოქალაქო საზოგადოების სხვა აქტივისტები ხმამაღლა 
საუბრობდნენ ხელისუფლების კრიტიკის გამო გაზრდილი საფრთხის, დისკრედიტაციის და 



დაშინების, მათ შორის, ფიზიკური უსაფრთხოების რისკების შესახებ. ივლისში ხელისუფლების 
სულ ცოტა ექვსმა კრიტიკოსმა განაცხადა მათზე ფიზიკური თავდასხმების შესახებ, რომლებიც 
კოორდინირებული ჩანდა. ეს თავდასხმები მმართველი პარტიის წამყვანმა წევრებმა საჯაროდ 
გაამართლეს. 17 ივნისს ხელისუფლების მხარდამჭერთა ჯგუფმა სტუდენტებს სცემა, 
რომლებიც თბილისის სახელმწიფო უნივერსიტეტში მმართველი პარტიის თავმჯდომარის 
ლექციის დროს პროტესტს გამოთქვამდნენ. ერთ-ერთი სტუდენტის თქმით, მას, 
საავადმყოფოში ყოფნისას, პოლიციის ოფიცერი იარაღით აშინებდა. წლის ბოლოს ამ 
ინციდენტის გამოძიება ჯერ კიდევ არ იყო დასრულებული.  
 
ოქტომბერში რამდენიმე აქტივისტი, რომლებიც არასამთავრობო ორგანიზაცია „გამოყენებითი 
არაძალადობრივი ქმედებებისა და სტრატეგიების ცენტრის“ მიერ მოწყობილ ტრენინგს 
ესწრებოდნენ, უსაფრთხოების სამსახურმა გამოკითხვაზე დაიბარა, რადგან, ამ სამსახურის 
მტკიცებით, ტრენერები ხელისუფლების ძალადობრივი გზით დამხობის ორგანიზებას 
ახდენდნენ. ამ ბრალდებას ტრენინგის ორგანიზატორებმა და უფლებადამცველთა 
მდგომარეობის შესახებ გაერო-ს სპეციალურმა მომხსენებელმა უსაფუძვლო და სამოქალაქო 
საზოგადოების დისკრედიტაციის მცდელობა უწოდეს.  
 
შეკრების თავისუფლება 
ხელისუფლება სულ უფრო ხშირად და გაუმართლებლად იყენებდა არაპროპორციულ ძალას 
მშვიდობიანი საპროტესტო დემონსტრაციების დასაშლელად და ახალ შემზღუდავ ზომებს 
აწესებდა, განსაკუთრებით, უცხოური გავლენის გამჭვირვალობის შესახებ კანონპროექტის 
წინააღმდეგ მასობრივი საპროტესტო აქციების შემდეგ. 17 ოქტომბერს პრეზიდენტმა ვეტო 
დაადო „შეკრებებისა და მანიფესტაციების შესახებ“ კანონში შეტანილ ცვლილებას, რომლითაც 
შეკრების თავისუფლებაზე არასათანადო შეზღუდვა წესდებოდა, რადგან მანიფესტანტებს 
აეკრძალებოდათ ისეთი „დროებითი კონსტრუქციების” მოწყობა, რომლებიც არ მიიჩნეოდა 
„არსებითად“ მანიფესტაციის ჩატარებისთვის. ამის საპირისპიროდ, მოძალადე ჯგუფები, 
რომლებიც თავს ესხმოდნენ პოლიტიკური ოპოზიციის წევრებს და ასევე, ლგბტი 
წარმომადგენლებს პრაიდის ღონისძიებებზე, ძირითადად დაუსჯელები რჩებოდნენ და 
პოლიცია მათ ძალადობის ჩადენაში ხელს არ უშლიდა. 
 
ზემოხსენებული კანონპროექტის წინააღმდეგ უმეტესად მშვიდობიანი საპროტესტო 
დემონსტრაციების დროს, პოლიციამ, 2 მარტს, აქცია დაშალა და ადმინისტრაციული 
სამართალდარღვევის ბრალდებით 36 ადამიანი დააკავა, მათ შორის 2 ჟურნალისტი, 
რომლებიც აქციას აშუქებდნენ. 7-8 მარტს პოლიციამ, წინასწარი გაფრთხილების გარეშე, 
ცრემლსადენი გაზი და წყლის ჭავლი გამოიყენა პარლამენტის წინ შეკრებილი ათასობით 
მანიფესტანტის წინააღმდეგ და 146 ადამიანი დააკავა ადმინისტრაციული 
სამართალდარღვევის ბრალდებით. ათობით მანიფესტანტს 500 ლარიდან (190 აშშ დოლარი) 
2,000 ლარამდე (750 აშშ დოლარი) ოდენობის ჯარიმები დაეკისრა წვრილმანი ხულიგნობის ან 
პოლიციისადმი დაუმორჩილებლობისთვის. საპროტესტო აქციების მინიმუმ ერთი მონაწილე, 
ლაზარე გრიგორიადისი, წინასწარ პატიმრობაში მოათავსეს პოლიციის მიმართ ძალადობის 
ბრალდებით. 10 მარტს პარლამენტმა ეს კანონპროექტი გაიწვია. 
 
2 ივნისს პოლიციამ შვიდი აქტივისტი დააკავა, რომლებიც მშვიდობიან მჯდომარე აქციას 
ატარებდნენ პარლამენტის შენობის წინ და ხელში ტრანსპარანტები და სუფთა ფურცლები 



ეჭირათ. დაკავებულებს უარი ეთქვათ ოჯახებთან და ადვოკატებთან დაკავშირებაზე და 2,000 
ლარამდე (750 აშშ დოლარი) ოდენობის ჯარიმა დაეკისრათ ხულიგნობისა და პოლიციისადმი 
დაუმორჩილებლობისთვის. 
 
უსამართლო სასამართლო პროცესები 
სასამართლო სისტემა, ადგილობრივი არასამთავრობოების შეფასებით, კვლავ 
ლეგიტიმურობის და ნდობის კრიზისს განიცდიდა, რადგან შერჩევითი სამართალი და 
პოლიტიკურად მოტივირებული სამართლებრივი დევნა შეშფოთების საგნად რჩებოდა. 5 
აპრილს აშშ-ის სახელმწიფო დეპარტამენტმა სანქციები დაუწესა ოთხ წამყვან მოსამართლეს 
კორუფციის, უფლებამოსილების ბოროტად გამოყენებისა და სასამართლო სისტემისთვის 
ზიანის მიყენების გამო. 
 
გრძელდებოდა ყოფილი პრეზიდენტის მიხეილ სააკაშვილის სასამართლო პროცესი, რომელიც 
სხვადასხვა ბრალდებით, მათ შორის კორუფციის და ძალაუფლების ბოროტად გამოყენების 
ბრალდებებით არის დაკავებული. 6 თებერვალს სასამართლომ უარი თქვა ჰუმანიტარული 
მოსაზრებებით მის გათავისუფლებაზე, მიუხედავად იმისა, რომ მისი ჯანმრთელობა მწვავედ 
გაუარესდა და ის, სავარაუდოდ, ადეკვატურ სამედიცინო მომსახურებას ვერ იღებდა. 
 
23 ივნისს პრეზიდენტმა ოპოზიციური სატელევიზიო არხი „მთავარის“ თანადამფუძნებელი 
ნიკა გვარამია შეიწყალა. მას სამი წლითა და 6 თვით პატიმრობა ჰქონდა მისჯილი 
უფლებამოსილების ბოროტად გამოყენების უსაფუძვლო ბრალდებით. ერთი კვირით ადრე 
უზენაესმა სასამართლომ გვარამიას აპელაციაზე უარი უთხრა.    
 
29 სექტემბერს, ცოტა ხნით ადრე, სანამ მარტის საპროტესტო დემონსტრაციებთან 
დაკავშირებით დაკავებული ლაზარე გრიგორიადისის (იხილეთ ზემოთ) წინასწარი პატიმრობის 
კანონით განსაზღვრული ვადა ამოიწურებოდა, სასამართლომ ის პატიმრობაში 2021 წლის 
ბრალდების საფუძველზე დატოვა. 29 მარტს მისი დაკავების შემდეგ ხელისუფლების წამყვანი 
პირები გრიგორიადისს მოიხსენიებდნენ კრიმინალად და მისი გარეგნობის და სავარაუდო 
სექსუალური ორიენტაციის თაობაზე შეურაცხმყოფელ კომენტარებს აკეთებდნენ.    
 
ლგბტი პირთა უფლებები 
ხელისუფლების წარმომადგენლებმა და მათმა მხარდაჭერებმა ანტი-ლგბტი პროპაგანდა 
გააძლიერეს, ხოლო პოლიციამ ვერ შეძლო ლგბტი აქციების სათანადოდ დაცვა  მოძალადე 
დემონსტრანტებისგან. 
 
8 ივლისს დაახლოებით 2,000 ანტი-ლგბტი აქციის მონაწილე შეიჭრა პრაიდის კერძო 
ღონისძიებაზე თბილისში, დაარბია და გაძარცვა კერძო საკუთრება, გაანადგურა სცენა და 
ცეცხლი წაუკიდა ცისარტყელას დროშებსა და პლაკატებს. ადგილზე მყოფ პოლიციას ამ 
ძალადობის აღსაკვეთად ზომები არ მიუღია.  
 
ქალთა უფლებები 
ქალთა მიმართ ძალადობა, მათ შორის ფემიციდი და გენდერული ძალადობის სხვა  ფორმები 
გავრცელებულ მოვლენად რჩებოდა. 15 ივნისს ადამიანის უფლებათა ევროპულმა 
სასამართლომ საქმეზე „გაიდუკევიჩი საქართველოს წინააღმდეგ“ დაადგინა, რომ 



ხელისუფლებამ დაარღვია სიცოცხლის უფლება და დისკრიმინაციის აკრძალვის უფლება, 
რადგან ვერ დაიცვა ოჯახში ძალადობის მსხვერპლი, მათ შორის ეფექტიანად არ გამოიძია მისი 
თვითმკვლელობის სავარაუდო მიზეზი.  
 
ჩვეულ მოვლენად რჩებოდა პოლიტიკოს ქალთა მიმართ ძალადობა, რაც გაერო-ს ახალი 
კვლევით დასტურდება, რომლის თანახმადაც ხელისუფლებამ ეს პრობლემა, მისი 
გავრცელების და სიმწვავის მიუხედავად, ვერ აღმოფხვრა. ქალები პოლიტიკაში კვლავ 
სექსისტური და მიზოგინიური კომენტარების და გენდერული დისკრიმინაციის სამიზნეებად 
რჩებოდნენ პოლიტიკური ოპონენტების, განსაკუთრებით, მმართველი პარტიის წამყვანი 
წევრების მხრიდან. 
 
ჯანსაღი გარემოს უფლება 
ხელისუფლებამ „საქართველოს დაბალემისიიანი განვითარების გრძელვადიანი სტრატეგია“ 
გამოაქვეყნა 2050 წლისთვის „კლიმატ-ნეიტრალურობის“ მისაღწევად. 
 
აფხაზეთი და სამხრეთ ოსეთი/ცხინვალის რეგიონი 
ისევ იზღუდებოდა გადაადგილების თავისუფლება ხელისუფლების მიერ კონტროლირებად 
ტერიტორიასა და აფხაზეთის და სამხრეთ ოსეთის სეპარატისტულ რეგიონებს შორის. კვლავ 
ვრცელდებოდა ცნობები სეპარატისტული რეგიონების დე-ფაქტო ხელისუფლებების მხრიდან 
მოქალაქეების მკვლელობების, უკანონო დაკავებებისა და სასტიკი მოპყრობის შესახებ. 6 
ნოემბერს რუსეთის სამხედროებმა ერთი ადამიანი მოკლეს, მეორე კი დააპატიმრეს, რომლებიც 
სამხრეთ ოსეთის ადმინისტრაციულ საზღვართან მდებარე ეკლესიაში მივიდნენ. 
 
წამება და სასტიკი მოპყრობის სხვა ფორმები 
გავრცელებული ცნობებით, გალის მკვიდრი ეთნიკური ქართველის, ირაკლი ბებუას, 
ჯანმრთელობა, რომელსაც ცხრაწლიანი პატიმრობა აქვს მისჯილი აფხაზეთის დროშის დაწვის 
გამო, კრიტიკულ დონემდე გაუარესდა ქრონიკული დაავადებებისა და ციხეში სათანადო 
სამედიცინო მომსახურების არარსებობის გამო. სეპარატისტული რეგიონების დე-ფაქტო 
ხელისუფლებების მიერ თვითნებურად დაკავებული სულ ცოტა შვიდი ადამიანი პატიმრობაში, 
მძიმე პირობებში, რჩებოდა. 


